
Waaqi jalqaba 
ol-gubba'aa fi lafa 
dade. 



Latti akka hin qadduuyyu; 
duwwaalle'e. Dukkanti 
qilee abbaaya'aa irra 
jirtiiyyu; Ayyaanni 
Waaqaalle bisaan irra 
tatacho'aa ture. 



Achiin duuba Waaqi, «Ifi te'uu ti» jedhe. Ifille te'e. 
Waaqi ifaan «Guyyaa», dukkanaan «Halkan» jedhee 

maqaa baase. Kun guyyaa qaraa ti.



Waaqi, «Bisaan gad hafee fi bisaan ol hafe akka gargar 
baasu, gubbaan gombobbittiin teetuu ti» jedhe. Waaqi 
gubbaa gombobbittii «Gubbaa» jedhee maqaa baase. 
Dhiite, bariitelle'e. Kun guyyaa lammeesso'oo ti.



Waaqi, «Latti godduun akka mudhattuuf, bisaan 
gubba'aan jala jiru wolitti dacha'uu ti» jedhe. Akkasuma 
teete. Waaqi, lafa goddu'uun, «Lafa», bisaan wolitti 
dacha'een, «Abbaayaa» jedhee maqaa baase. Tunille 
dansaa akka teete dhagge.



Achiin duuba Waaqi, «Latti biqiltoota adda addaa: 
mukoota lafa irraa ka akkuma gosa ifiititti midhaan
              buusuu fi midhaan sanyii ifi keessaa qabu
                         buusu, baachuu ti» jedhe. 
                         Akkasuma teete. Latti dhiite, 
                            bariitelle'e; kun guyyaa 
                                   sadeesso'oo ti.



Waaqi ifa gugurdaa lama godhe; ifi guddichi 
guyyaa, ifi diqqayyichi halkan akka ifu 
godhe. Urjootalle dade. Latti dhiite, 
bariitelle'e; kun guyyaa 
arfeesso'oo ti.



Achiin duuba Waaqi, «Bisaan 
lubbuu qabeeyyii adda 
addaatiin ka guutame te'uu ti; 
sinbirrootille lafaan gubbaa 
irra kaatuu ti» jedhe. Latti 
dhiite, bariitelle'e; kun 
guyyaa shaneesso'oo ti.



Achiin duuba Waaqi, «Latti, dada lubbuu qabanu, gosa 
adda addaa mara: horii, bineensota lafarra lowanu, 
bineensa gudda'aa fi diqqaa mara baattuu ti» jedhe. 



Achiin duuba Waaqi, «Kowa'a, akka bifaa fi akka 
fakkeenna keennaatitti, nama dannaa ti. Nami 
qurxummii abbaaya'aa, sinbirroota, horii, bineensota 
lafa irraa maraa fi bineensota lafa irra lowanu mara 
irratti baallii qabaatuu ti» jedhe. 
Waaqi waan huje mara ilaale; 
martinuu guddoo dansaa 
teete; latti dhiite, 
bariitelle'e; kun 
guyyaa jayeesso'oo ti.



Mootiin Waan Maraa Waaqi namicha fuudhee addee 
oorruu Edenii san akka hujuu fi akka eegu 
achi keessa keye. 



Mootiin Waan Maraa 
Waaqi namicha ajajee, 
«Midhaan muka addee 
oorruu Edenii kana 
keessa jiranu mara irraa 
hin nyaatta; midhaan 
muka nyaatanee hantu'uu 
fi dansaa ittiin beekanu 
san irraa ammoo hin 
nyaatin. Gaafa isa irraa 
nyaatte ammoo dhuguma 
hin duuta» jedhe.



Maarre namichi horii maraaf, sinbirroota 
maraaf, bineensota maraafille maqaa 
baase; namichaaf ammoo waa'elli 
qarqaaraan hin dhagganne. 



Maarre Mootiin Waan Maraa Waaqi namichatti hirriiba 
hamaa buusee, adoo inni rafuu, cinaacha isaa keessaa 
tokkocha fuudhee, addee cinaachaa san fooniin cufe. 
Mootiin Waan Maraa Waaqi 
cinaacha namicha keessaa 
fuudhe san irraa, namittii 
dadee, gara namichaa fide.



Tanaaf nami abba'aa fi haadha ifii hin 
lakkisa niitii ifii woliin hin tokkooma; 
isaanille foon tokko hin te'an.

Nami isatti dhugeeffatu maraa jiruu 
bara baraa akka qabaatu malee akka 

hin banneef, Waaqi biyya lafaa 
guddoo waan jaalatuuf Ilma ifii 

tokkochuma san kenne. 



Worra Rooma'aa 3:23 Nami martinuu cubbuu hujeera; 
ulfinni Waaqaalle irraa dhidhateera.

Worra Rooma'aa 6:23 Gatiin cubbu'uu du'a; kennansi 
Waaqaa ammoo karaa Goottaa keenna Yesuus 

Kiristoosiitiin jiruu bara baraa ti.

Ibroota 9:27 Nami mara akka du'uu fi achiin duuba 
mura'aaf akka dhikaatu murtayeera.

Worra Efesoonii 2:8,9 Isin badhaadha Waaqaatiin karaa 
dhugeeffanna'aatiin fayyitane malee, hujii teessaniinii moti; 
isiin tun kennaa Waaqaa ti. Akka nami tokkolle ittiin ifi hin 

jajne, huji'iinii moti.

Worra Rooma'aa 10:9,10 Yesuus Goottaa akka te'e, afaan 
keetiin yoo dhugaa baate, Waaqi du'a keessaa akka isa 

kaaselle, gadhaa keessatti yoo dhugeeffatte, ati hin fayyita. 



Nami gadhaa keessatti dhugeeffatee balchooma; afaaniin 
dhugaa bayee fayya. 

Wongeela Yohaannisii 3:16,17 Nami isatti dhugeeffatu 
maraa jiruu bara baraa akka qabaatu malee akka hin 

banneef, Waaqi biyya lafaa guddoo waan jaalatuuf Ilma ifii 
tokkochuma san kenne. Biyya lafaa karaa isaatiin akka 

fayyisuuf malee, akka itti muruuf Waaqi Ilma ifii gara biyya 
lafaa hin ergine.

1 Wongeela Yohaannisii 5:11-13 Dhugaan inni baye tana: 
Waaqi jiruu bara baraa nu'uuf kenneera, jiruun tun Ilma 

isaa keessa jirti. Nami Ilma Waaqaa qabu jiruu qaba; nami 
Ilma Waaqaa hin qanne jiruu hin qabu. Isin worri maqaa 
Ilma Waaqaatitti dhugeeffattanu, jiruu bara baraa akka 

qaddanu akka beettanuuf, ani tana mara isiniif barreessa.

